Iechyd a Gofal Cymdeithasol: Modiwl 9 Taflen wybodaeth: Y Dull Seicodynamig


Damcaniaethau am ddatblygiad dynol

Y Dull Seicodynamig
Mae damcaniaethwyr seicodynamig yn credu bod profiadau plentyndod cynnar yn bwysig ar gyfer datblygiad y bersonoliaeth.

Freud
Credai fod y meddwl anymwybodol yn ddylanwad mawr ar y ffordd y mae pobl yn ymddwyn. Roedd ei brif ddamcaniaethau’n ymwneud â’r rhain:

· y meddwl anymwybodol
· rhyngweithio gan yr Id, yr Ego a’r Uwch-ego
· mecanweithiau amddiffyn
· camau datblygu seicorywiol
· symbyliadau rhywiol ac ymosodol.

Beirniadaeth:

Datblygodd Freud ei ddamcaniaethau gan ddefnyddio astudiaethau achos nad oes modd rhoi prawf arnyn nhw na’u hailadrodd. Does dim tystiolaeth o fodolaeth y gwahanol strwythurau meddyliol a gynigiodd fel yr id a’r ego, ac nid yw syniadau fel cymhleth Oedipws ac eiddigedd pidyn yn cael eu derbyn bellach. Er hynny, mae rhai o’i syniadau, fel mecanweithiau amddiffyn a phwysigrwydd arddulliau rhianta, yn dal yn bwysig mewn seicoleg fodern.

Erikson
Cysylltodd y cysyniad o gamau datblygu ag amgylchedd cymdeithasol y plentyn ac ymagwedd ei rieni.

· 8 cam seicogymdeithasol rhwng babandod ac aeddfedrwydd.
· Mae’r plentyn yn wynebu math gwahanol o wrthdaro cymdeithasol ar bob cam.
· Bydd y bersonoliaeth derfynol [hunaniaeth] yn dibynnu ar y graddau mae’r plentyn wedi llwyddo i ddatrys y gwrthdaro ar bob cam.

· Os yw math penodol o wrthdaro heb ei ddatrys, bydd y bersonoliaeth derfynol yn cynnwys nodweddion negyddol fel obsesiwn â’r hunan a mewnblygrwydd.
Beirniadaeth:

Yn yr un modd â Freud, datblygodd Erikson ei ddamcaniaeth ar sail ei waith clinigol ac mae’n anodd rhoi prawf ar ei syniadau. Mae anghytuno ynghylch cywirdeb yr ystodau oedran a’r dilyniannau yn ei ddamcaniaeth. Er hynny, mae astudiaethau wedi darganfod bod cysylltiad cryf rhwng diffyg cefnogaeth gan rieni ac ymosodedd neu ymddygiad gwrthgymdeithasol. Ym maes therapi y gwelwyd ei ddylanwad fwyaf, drwy helpu pobl i ddeall y gwahanol argyfyngau  maen nhw’n mynd drwyddyn nhw, yn enwedig pobl ifanc sy’n ceisio delio â phroblemau hunaniaeth.

Bowlby

Rhoddodd bwyslais ar rôl y fam mewn plentyndod cynnar:
· Mae gan fabanod angen biolegol/greddfol i ffurfio cysylltiad â’u mam neu fam ddirprwyol.
· Os na fydd y cwlwm hwn yn ffurfio neu os caiff ei dorri, bydd hynny’n amharu ar ddatblygiad emosiynol a meddyliol y plentyn.
· Bydd plant sy’n profi ‘amddifadaeth mam’ yn dioddef effeithiau tymor byr a thymor hir. 

· Effeithiau tymor byr: gofid, anobaith, datgysylltiad emosiynol, colli pwysau, diffyg cwsg.

· Effeithiau tymor hir: oedi yn natblygiad corfforol a deallusol y plentyn, tramgwyddaeth, diffyg teimladau normal o empathi neu gywilydd, lefel isel o hunan-barch, anallu i ffurfio perthnasoedd parhaol, sgiliau rhianta gwael, personoliaeth oer.

Beirniadaeth:

Roedd y gwaith ymchwil a wnaeth Bowlby yn ôl-weithredol. Mae astudiaethau wedi dangos bod plant a brofodd amddifadaeth mam yn gallu gwella pan fyddan nhw’n hŷn, e.e. plant amddifad o Rwmania wedi’u mabwysiadu gan gyplau ym Mhrydain. Mae plant a brofodd amddifadaeth mam sydd heb ddioddef effeithiau drwg. Gall babanod ffurfio cysylltiad â nifer o bobl neu â’r tad, nid y fam yn unig. Roedd Rutter o’r farn bod problemau fel ymddygiad gwrthgymdeithasol wedi’u hachosi i fwy o raddau gan wrthdaro teuluol.

Rutter
Credai fod cydberthyniad rhwng maint y straen ym mywyd y plentyn a’r tebygolrwydd iddo droi’n dramgwyddwr:

· Mae cydberthyniad agosach rhwng ymddygiad gwrthgymdeithasol ac achos y gwahanu.

· Nid y gwahanu ei hun sy’n achosi ymddygiad gwrthgymdeithasol, ond ‘yr anghytgord a’r cynnwrf a oedd yn ymwneud â’r gwahanu’.

· Mae cydberthyniad rhwng ymddygiad gwrthgymdeithasol a ffactorau yn y cartref fel gwrthdaro rhwng rhieni.

